
EUZEO-DEYA 

Iralla'ko gau oskarbiya zan. Lizarrondo'ko Mikeletxo, 

ames txarraren izuak esnatuta-edo, bat-batian oetik jeiki 

ta zer garaitan arkitzen zan igerri nairik, bere gelako le-

yora atera zan. Ezeren gogarpen-gabe, begitu zuan etxiar-

en azpikaldian illunpian uts-une aundi bat bezela agertzen 

zan itxasora, ta oskarbiaren eragiña-edo, sorkaldian lerro 

argi batzuk iduritu zitzaizkiyon; ta egun-sentiya zetorre-

lakoan, geyagoko gabe, gertatu zan mendira juateko, oi 

bezela, ta eguzkiya ateratzen zanerako, bere ardurapean 

zeukan artaldea txabolatik ateratzera. 

Jetzi zanean sukaldera, supazterrian zitun abarkak janz-

tera, basetxia ixil-ixil zegon. Mikeletxo'ren sendiya lo 

zegola ba-zirudin, eguu berriaren ardura-gabe. Kortako 

aberiak etziran somatzen iñoiz bezela marruzaz etxekoak 

esnatu nairik, len-bai-len beretara jetzi zitezen; banan guzi 

onek etzuan arritu artzaine goiztarra, oitua zegolako bein 

baño geyagotan etxekoak mugitu baño len ateratzen. 

Atadiyan «Aitaren» eginda, abiatu zan ardiyetara. 

Bidian etzuten, bestetan bezela, beren abestiakin agurtu 

txoritxuak eta onek zertxobait arritu zuan, bañan alaz guziaz 

jarraitu zuan. 

Alabañan, bearrekoa 

zuan «Zorgin-zulo» zer-

itzan sakon bat igar-

otzia, ta onexek ardura 

ematen zion. Bestetan, 

bertara orduko, eguz-

kiya jeikiyaz, argi to-

patzen zuan; bañan 

egun ortan urreratuaz 

zijoan eta bera etxetik 

irten zanian bezin illun 

gabak jarraitzen zuan.... 

egun berriaren alairiz ez. 

Ingurutzako baserr-

itarrak bezela, Mikele-

txo'k ere bildur aundiya 

ziyon sakon oni. Esaten 

zutenez, bertan biltzen 

ziran gaubero, ingur-

uko zorgin guziyak bat-

zar egiteko; ta esaera au 

egiztatzen zuan, baserr-

itarrak ziyotenez, berta-

tik ateratzen zan oliyo-

-usayak. Zorgin-zulo» 

'tik igarotzian guziyak 

artzen zuten usai ori, 

gogo-gaiztoak an biltzen ziran ezaugarri zuzena. 

Orrengati, ba, toki ontara eldu ta illun arkitzian, zerbait 

ere izutu zan. Begiratu zuan ortzera ta izarrak artian dist.... 

Bereala an urreko baserri bateko txadon-erloyuak amabiyak 

jo zitun. ¡Gaberdiya ta «Zorgin-zulo»'n! Neskatxa gaxua 

ziaro ikaratu zan. Ba-zijoan laisterka berriz etxeruntz bidia 

artzera; bañan une bertan, zalaparta aundiya entzunik, 

itzal beltza bere ondoan ikusi zuan. 

¡Zorgin bat! Eta Mikeletxo egundoko azkarren, lenbizi 

arrapatu zuan zuaitzera igo zan. 

Au zegon zuaitzan igota, abarrai elduka, arnasa artze-

ko ere bildurrez; noiz-baño-noiz bera zegon tokira zorgiña 

igoko. Bañan etzan onen berririk: ba-zirurian lurrak iruntzi 

zuela. 

Gaiztoa, lenen eldu zanen toki artara batzar egiteko, 

ixil-ixillik bere lagunen zai zegon. 

Bitartian, artzaña ere zuaitzian, zorgin-aldra aundiya 

leku artan bildurik ikusteko ustian. Bildur-ikaraz zegon. 

¡Zer izango zan berezaz gau izugarri artan! 

Bañan bai-zijoan denbora; jo zuan erloyuak ordu bata, 

ta ezeren berririk ez; jo zitun ordu biyak, ezta. Onela Mi-

keletxo zerbait ere poztutzen, adorea artu zuan. Bañan 

berriz ere zerbait zalaparta somatu zuan; gero ixiltasuna... 

Ba-zirudin zorgin gaiztoa, lagunak ageri etziranean, andik 

alde-egin zuala. 

Txoriyen lenengo abestiyakin artzaña alaitu zan. Izarrak 

illunduaz zijoazten...; urren «Zorgin-zulo» alaitu zan egun-

-sentiyaren argiz. Eta toki artan zorgin-antzik etzala ikusi 

zuanian, zuaitzetik jetzi ta ardiyetara zan. 

Orduko beste artzañak beren artaldiakin ateriak ziran; 

eta Mikeletxo'ren ardiyak txabolan marroizka ari ziran, 

artzañaran etorrerari luze iritzita. 

• • • 

Udazkeneko gau euritsua zan. Lizarrondo'ko mandi-

yoan, arta-pillaren inguruan lurrian exerita, bertako sendi 

ta auzoetako gasteak bildurik, gogor arta-zuritzen ari 

ziran. Zeñek-barto-zeñek artaburu zurituz lenago otzara 

bete, etzan antxen alajaña alper-usairik. Ta era guzitara 

lan-egiteko, mingañak ere ederto zebilzkiten. Autua ta 

ipuya ba-zebillen an. 

Norbaitek aitatu zitun zorgiñak, eta abek aitatu-ezkero 

bearreko zau «Zorgin-zulo»'tzaz jardutia. Bakoitzak ba-

-zekian sakon ontako gertakizun baten berri. Mikeletxo'ri 

ikara ematen ziyon sakon au aitatziak bakarrik. An zirane-

tako mutil gaste batek, bañan, etzuan ziñesten bestien 

zorgin konturik. Txomin zeritzan beste morrosko batek, 

zorgiñak zirala egiztatu nairik, eta gañera aitatutako sako-

nean biltzen zirala, edestu zuan berari gertatutakoa: Gau 

baten, gexorik zegon auzokide bati lagun-eginda, etxer-

untza zetorran eta toki ura igarotzian emakume bat aurkitu 

zuan; eta gabez ta bakartade artan zebillen emakumiari 

alde onekua iritzi ez ta, zuait batera igon eta goizalde-arte 

egon biar-izan zuan. 

Mikeletxo'k au entzunda itandu ziyon zein gautan jazo 

zitzayon ori, ta elkar-aiturik ikusi zuten, biyak, bata-bes-

tea zorgin irudituta, elkarren bildurrez, zuaitz banatan gaba 

igaro zutela «Zorgin-zulo«'n. 

Algara gozorik egiun zuten Lizarrondo'ko arta-zuritza-

lleak. 

TENE. 


